
Նոր ուղղություն էր ռոք երաժշ­
տությունը, որը 1960–ական թթ. 
ԱՄՆ–ից հեղեղի նման տարածվեց 
ամբողջ աշխարհով մեկ։

Երաժշտական կյանքի վրա իրենց 
անջնջելի կնիքն են դրել այնպիսի 
հանճարեղ կոմպոզիտորներ, ինչ­
պիսիք են Ս. Պրոկոֆևը, Դ. Շոստա­
կովիչը և Ա. Խաչատրյանը։

Նորագույն շրջանի երգարվեստի 
ամենափայլուն ներկայացուցիչ­
ներից են երգիչներ Էդիտ Պիաֆը, 
Շառլ Ազնավուրը, Իվ Մոնտանը 
Ֆրանսիայում, Ֆրենկ Սինատրան, 
Էլվիս Փրեսլին ԱՄՆ–ում, Էլթոն 
Ջոնը Անգլիայում և այլն։

Թատերական արվեստում իր 
թարմությամբ և նորույթով փայլա­
տակեց Բ. Բրեխտի թատերական 
դպրոցը։ 1927 թվականին Բերտոլդ 
Բրեխտը Գերմանիայում իրականաց­
րեց «Երեքգրոշանոց օպերայի» բե­

մադրությունը։ Իր ինքնատիպ բեմա­
կանացումներով համաշխարհային 
հռչակ ձեռք բերեց խորհրդային թա­
տերական արվեստը։

XX դարի առաջին կեսի գեղա­

Էլվիս Փրեսլին և ԱՄՆ նախագահ 
Ռիչարդ Նիքսոնը Սպիտակ տանը, 1970 թ.

Արամ 
Խաչատրյանի 
արձանը Երևանում

նկարչության ավանգարդիստական 
ուղղության մեջ տարածում գտավ 
կուբիզմը։ Այդ հոսանքի հիմնա­
դիրներն էին Պաբլո Պիկասոն և 
Ժորժ Բրակը։ Կուբիզմի ներկայա­
ցուցիչները աշխարհը պատկերում 
էին պարզ երկրաչափական կա­
ռուցվածքների ձևով՝ աղավաղելով 
առարկաների իրական տեսքը։

Այս շրջանի գեղարվեստական 
մշակույթի հայտնի ուղղություն­
ներից է էքսպրեսիոնիզմը (լատ. 
expressio՝ արտահայտչականություն), 
որը արվեստի գլխավոր նպատակ 
էր հռչակել մարդու հոգևոր աշխար­
հի պատկերումը։ Դրան բնորոշ են 
իրական առարկաների ծայրահեղ 
սուբյեկտիվ ընկալումը, ձևախեղված 
պատկերումը և գունային պայմանա­
կանությունը։ Այդ ուղղության ներկա­
յացուցիչներից են գերմանացի նկա­
րիչներ Է. Կիրխները և Է. Նոլդիեն։

Խորհրդային կերպարվեստի 
բնագավառում Մ. Սարյանի, Դեյնե­
կայի, Ե. Քոչարի, Է. Նեիզվեստնիի 
և այլ մեծերի կողքին հայտնվեց 
շնորհաշատ նկարիչների ու քանդա­
կագործների մի ամբողջ սերունդ։

Ավանգարդիստական հոսանք­
ներից է նաև Իտալիայում ձևավոր­
ված ֆուտուրիզմը (լատ. futurum՝ 
ապագա բառից), որի տիպիկ ներկա­
յացուցիչներից էին Գ. Սևերինին 
և Ու.  Բոչչոնին։  Ֆուտուրիստ­
ները ձգտում էին գեղանկարչու­
թյան և քանդակագործության մեջ 
արտահայտելու ժամանակի և դրա 

հետ կապված շարժման գաղա­
փարը։ Ֆուտուրիստների ստեղ­
ծագործության մեջ դա արվում էր 
մեխանիկորեն. օրինակ՝ վազող 
ձին պատկերվում էր ոչ թե չորս, 
այլ տասներկու ոտքով՝ շարժման 
տարբեր փուլերի «համատեղման» 
հետևանքով։

Այս շրջանում առաջանում է մո­
դեռնիստական նոր ուղղություն` 
վերացականությունը (աբստրակցի­
ոնիզմ), որը մեծ տարածում գտավ 
ամենից առաջ ԱՄՆ–ում և հատկա­
պես 1940–1960–ական թթ.։ Վերա­
ցական նկարչությունը գույների և 
ձևերի համադրություն է՝ բոլորո­
վին զրկված առարկայությունից։ 
Այդ ուղղության հիմնադիրներից է 
Վ. Կանդինսկին։ Նրա կարծիքով 
նկարի մեջ առաջնայինը ոչ թե թե­
ման է, այլ գունային համադրու­
թյունները, գունային սիմվոլիկան։

XX դարի ավանգարդիստական 
ուղղության խոշոր հոսանք է սյուր­
ռեալիզմը (ֆրանսերեն surrealism՝ 
գերռեալիզմ)։ Այս ոճի հետևորդնե­
րը առարկաներին տալիս են իրա­
կանության պատրանք, միավորում 
իրականը և ոչ իրականը։ Սյուրռեա­
լիզմի խոշոր ներկայացուցիչներն են 
Ս. Դալին, Խ. Միրոն և Իվ Տանգին։

Լատինական Ամերիկայի ար­
վեստում տեղի ունեցած խոշոր 
փոփոխություններն անմիջակա­
նորեն կապված էին մեքսիկական 
«Մեծ եռյակի» գործունեության 
հետ։ Դ. Սիկեյրոսը, Դ. Ռիվերան, 

Խ. Օրոսկոն ստեղծեցին կոթողային 
գեղանկարչության նմուշներ։

Հետպատերազմյան երկու տաս­
նամյակների ընթացքում կերպար­
վեստում առաջատար դեր էին 
կատարում Նյու Յորքի ու եվրոպա­
կան դպրոցները։ Առաջին դպրո­
ցի փայլուն ներկայացուցիչներ են 
Ջ. Փոլոքը, Արշիլ Գորկին և այլք։ 
Եվրոպական դպրոցը հիմնականում 
ներկայանում է հայտնի վարպետ­
ներով՝ Պ. Պիկասո, Ա. Մատիս, Ֆ. 
Լեժե, Ս. Դալի, Մ. Շագալ։

1960–ական թվականներին ամե­
րիկյան էքսպրեսիոնիզմին որպես 
հակակշիռ ստեղծվեց փոփ–արթը։ 

Նրա կողմ նակիցների կարծի­
քով ամեն իր կարող է արվեստի 
առարկա լինել։ Նշված ուղղության 
առավել հայտնի վարպետներ են 
Ռ. Ռաուշենբերգը, Ջ. Ջոնսը, Կ. Օլ­
դենբուրգը։

Այս տարիներին ասպարեզ եկավ 
նաև օպ–արթը (օպտիկական ար­
վեստը)։ Օգտագործելով տարբեր 
բարդ սարքավորումներ՝ օպտիկա­
կան արվեստի ներկայացուցիչները 
ստեղծում էին շարժման և ռիթմի 
պատրանք, որի շնորհիվ հասնում էին 
տեսողական՝ գունային և ռիթմային 
տարբեր էֆեկտների։ Խոշոր ներկա­
յացուցիչներից է Վ. Վազարելին։

Վիկտոր Վազարելիի թանգարանը Ֆրանսիայում

Պաբլո Պիկասո. «Գեռնիկա», 1937 թ.
Այս ստեղծագործությամբ նկարիչն արտահայտում է իր  ցասումը  ֆաշիզմի 
ոճրագործությունների դեմ:

Սալվադոր Դալի. «Հիշողության հարատևությունը», Ժամանակակից արվեստի թանգարան, 
Նյու Յորք, 1931 թ.
Դալիի ստեղծագործություններում անբնական իրավիճակներն ու իրերի անհեթեթ 
համադրումներն ունեն երևութական վավերականություն: Նկարում պարզ և որոշակի 
ներկայացված է ժամանակի և հիշողության հարաբերական լինելը:

1970–1980–ական թվականներին 
տեղի է ունենում ճարտարապե­
տական մտքի վերակողմնորոշում։ 
Հետմոդեռնիստական ուղղու­
թյան ներկայացուցիչներն են աշ­
խարհաճանաչ ճարտարապետներ 
Լը Կորբյուզիեն, Վան դեր Ռոեն, 
Վ. Գրոպիուսը, Ֆ.  Ռայթը։ Նույն 
այդ ժամանակահատվածում ճա­
նաչում է գտնում հայտեք (բարձր 
տեխնոլոգիա) ճարտարապետական 
ուղղությունը, որը շինարարության 
ժամանակ օգտագործում է տեխնի­
կական միջոցներ և տարբեր տեսա­
կի կառուցվածքներ։

Երկնաքեր Չիկագոյում, ԱՄՆ,
ճարտարապետ՝ Վան դեր Ռոե

ՀԱՐՑԵՐ ԵՎ ԱՌԱՋԱԴՐԱՆՔՆԵՐ

1. �Թվարկե՛ք XX դարի գրականության տիրապետող ուղղությունները։ Այդ 
շրջանի հայտնի հեղինակների ի՞նչ ստեղծագործությունների եք ծանոթ։ 
Պատրաստե՛ք փոքրիկ ելույթ որևէ հեղինակի և նրա ստեղծագործու­
թյան մասին։ Ի՞նչ ներդրում են ունեցել հայ հեղինակները գրականու­
թյան ասպարեզում։

2. �Թվարկե՛ք նորագույն շրջանի արվեստի տիրապետող ուղղությունները 
և հոսանքները։ Հայտնի հեղինակների ի՞նչ ստեղծագործությունների 
եք ծանոթ։

3. �Համեմատե՛ք սոցիալիստական և արևմտյան մշակույթները, նշե՛ք նմա­
նություններն ու տարբերությունները։

4. �Համաշխարհային ճանաչում ունեցող ի՞նչ հայ հեղինակների գիտեք՝ 
ա)  գրականության, բ) երաժշտության, գ) կինոյի, դ) կերպարվեստի 
բնագավառում։ Պատրաստե՛ք ելույթ նրանցից որևէ մեկի մասին։

ՀԱՎԵԼՎԱԾՆԵՐ

Հավելված 1

Հատվածներ ԱՄՆ–ի նախագահ Վ. Վիլսոնի՝ 
Դաշնակից տերությունների Գերագույն 
խորհրդի նախագահին ուղղված նամակից.

Գերագույն խորհրդի սույն թվականի ապրի­

լի 26 –ի որոշմամբ ինձ փոխանցվեց պաշտոնական 

առաջարկ`  որոշելու Թուրքիայի և Հայաստանի նո­

րաստեղծ հանրապետության միջև սահմանների 

խնդիրը։ Սույն թվականի օգոստոսի 10–ին Սևրի 

պայմանագիրը ստորագրող տերությունների ներկայացուցիչները 

համաձայնության եկան ինձ լիազորելու այդ պատիվը և հայտնե­

ցին իրենց պատրաստակամությունը` ընդունելու այն սահմանները, 

որոնք իմ կողմից կորոշվեն, ինչպես նաև համաձայնագրին ցանկա­

ցած այլ հավելում, որոնք ես կառաջարկեմ, որպեսզի Հայաստանը 

ելք ունենա դեպի ծով, և ցանկացած միջոցառում` այդ կերպ որոշված 

սահմանի երկարությամբ թուրքական տարածքը ապառազմակա­

նացնելու։ Համաձայն Սևրի պայմանագրի 3–րդ մասի 6–րդ բաժնի 

89–րդ հոդվածի՝ իրավարար վճռի պայմանների ինձ տրված միջնոր­

դային լիազորությունը հստակորեն սահմանափակում է Թուրքիայի 

և Հայաստանի միջև սահմանը գծել Էրզրումի, Տրապիզոնի, Վանի 

և Բիթլիսի նահանգներով։ (...) Իրավարար վճռի սահմանափակումը 

Հաշտության պայմանագրի 89–րդ հոդվածում նշված չորս նահանգ­

ներով կարծես պարտավորեցնում ու պարտադրում է, որ հայկական 

պետությանը այս նահանգների սահմաններում տրվի հնարավորինս 

լայն տարածք՝ միևնույն ժամանակ նորաստեղծ պետության համար 

ապահովելով համարժեք բնական սահմանի և աշխարհագրական ու 

տնտեսական ամբողջականության պահանջները...

Վաշինգտոն, 22 նոյեմբերի, 1920 թ.

www

Կապիտալիզմի գլխավոր թե­

րությունը բարիքների անհավա­

սար բաշխումն է, իսկ սոցի­

ալիզմի գլխավոր առավելու­

թյունը` զրկանքների հավասար 

բաշխումը։

www

Պետական գործիչը տարբեր­

վում է քաղաքական գործչից նրա­

նով, որ քաղաքական գործիչը 

կողմնորոշվում է դեպի հաջորդ 

ընտրությունները, իսկ պետական 

գործիչը՝ դեպի հաջորդ սերունդը։ 

www

Գեներալները միշտ պատ­

րաստվում են նախորդ պատե­

րազմին։

www

Ժամանակը վատ դաշնակից է։

www

Դիվանագետն այն անձն է, որ 

երկու անգամ կմտածի նախքան 

ոչինչ չասելը։	

www

Քաղաքական գործիչը պետք է 

կարողանա կանխատեսել, թե 

ինչ տեղի կունենա վաղը, մեկ 

շաբաթ անց, մեկ ամիս անց և մեկ 

տարի անց։ Իսկ հետո կարողանա 

բացատրել, թե ինչու դա տեղի 

չունեցավ։ 

www

Ավելի լավ է կերտել նորու­

թյունները, քան պատմել դրանց 

մասին։

www

Չափից դուրս հեռուն նայելն 

անհեռատեսություն է։

www

Քաղաքականությունը նույն­

քան գրավիչ է, որքան պատե­

րազմը: Պատերազմում ձեզ կա­

րող են սպանել մեկ անգամ, 

իսկ քաղաքականության մեջ՝ 

բազմիցս։

Ուինսթոն Չերչիլի ասույթներն ու  աֆորիզմները

XX և XXI դարերի ամերիկյան նախագահները

Նախագահի
անունը, կառա­
վարման թվերը

Տարիքը 
նախագահ 
ընտրվելու 

պահին

Կրոնական և 
դավանական 
պատկանելու­

թյունը

Նահանգային 
պատկանելու­

թյունը

Կուսակցական 
պատկանելու­

թյունը

Թեոդոր Ռուզ­
վելտ 

(1901–1909)
42 Քրիստոնյա 

(բողոքական)
Մեծ նահանգ
(Նյու Յորք) Հանրապետական

Ուիլյամ 
Հովարդ Տաֆտ 

(1909–1913)
51 Քրիստոնյա 

(բողոքական)
Մեծ նահանգ

(Օհայո) Հանրապետական

Վուդրո Վիլսոն
(1913–1921) 56 Քրիստոնյա 

(բողոքական)
Միջին նահանգ

(Նյու Ջերսի) Դեմոկրատական

Ուորեն 
Հարդինգ
(1921–1923)

55 Քրիստոնյա 
(բողոքական)

Մեծ նահանգ
(Օհայո) Հանրապետական

Քալվին Քուլիջ 
(1923–1929) 51 Քրիստոնյա 

(բողոքական)
Միջին նահանգ
(Մասսաչուսեթս) Հանրապետական

Հերբերտ 
Հուվեր

(1929–1933)
54 Քրիստոնյա 

(բողոքական)
Մեծ նահանգ

(Կալիֆոռնիա) Հանրապետական

Ֆրանկլին 
Ռուզվելտ
(1933–1945)

51 Քրիստոնյա 
(բողոքական)

Մեծ նահանգ
(Նյու Յորք) Դեմոկրատական

Հարրի 
Թրուման 
(1945–1953)

60 Քրիստոնյա 
(բողոքական)

Միջին նահանգ
(Միսսուրի) Դեմոկրատական

Դուայթ Էյզեն­
հաուեր

(1953–1961)
62 Քրիստոնյա 

(բողոքական)
Մեծ նահանգ

(Փենսիլվանիա) Հանրապետական

Հավելված 3

Ջոն Քենեդի
(1961–1963) 43 Քրիստոնյա 

(կաթոլիկ)
Միջին նահանգ
(Մասսաչուսեթս) Դեմոկրատական

Լինդոն Ջոնսոն
(1963–1969) 55 Քրիստոնյա 

(բողոքական)
Մեծ նահանգ

(Թեքսաս) Դեմոկրատական

Ռիչարդ 
Նիքսոն

(1969–1974)
56 Քրիստոնյա 

(բողոքական)
Մեծ նահանգ

(Կալիֆոռնիա) Հանրապետական

Ջերալդ Ֆորդ
(1974–1977) 61 Քրիստոնյա 

(բողոքական)
Միջին նահանգ

(Միչիգան) Հանրապետական

Ջիմմի Քարտեր
(1977–1981) 52 Քրիստոնյա 

(բողոքական)
Միջին նահանգ

(Ջորջիա) Դեմոկրատական

Ռոնալդ Ռեյգան
(1981–1989) 69 Քրիստոնյա 

(բողոքական)
Մեծ նահանգ

(Կալիֆոռնիա) Հանրապետական

Ջորջ Բուշ Ավագ 
(1989–1993) 65 Քրիստոնյա 

(բողոքական)
Մեծ նահանգ

(Թեքսաս) Հանրապետական

Բիլլ Քլինթոն
(1993–2001) 47 Քրիստոնյա 

(կաթոլիկ)
Փոքր նահանգ 
(Արկանզաս) Դեմոկրատական

Ջորջ Բուշ 
Կրտսեր

(2001–2009)

Քրիստոնյա 
(բողոքական)

Մեծ նահանգ
(Թեքսաս) Հանրապետական

Բարաք Օբամա
(2009–2017) 48 Քրիստոնյա 

(բողոքական)
Մեծ նահանգ

(Իլինոյս) Դեմոկրատական

Դ. Թրամփ 49 Քրիստոնյա 
(բողոքական)

Մեծ նահանգ
(Նյու Յորք) Հանրապետական

ԱՊՀ–ի կազմավորման ժամանակագրությունը

Պետությունը Ստորագրումը Վավերացումը
ԱՊՀ կանոնադրու­
թյան վավերացումը

Անդամության կար­
գավիճակը

 Հայաստան
1991 թ.

դեկտեմբերի
21

1992 թ.
փետրվարի

18

1994 թ.
մարտի 16

Լիիրավ անդամ

 Ադրբեջան
1991 թ. 

դեկտեմբերի
21

1993 թ.
սեպտեմբերի

24

1993 թ.
դեկտեմբերի 14

Լիիրավ անդամ 

 Բելառուս
1991 թ. 

դեկտեմբերի
8

1991 թ.
դեկտեմբերի

10

1994 թ.
հունվարի 18

Լիիրավ անդամ 

 Ղազախստան
1991 թ.

դեկտեմբերի
21

1991 թ.
դեկտեմբերի

23

1994 թ.
ապրիլի 20

Լիիրավ անդամ 

Ղրղզստան
1991 թ.

դեկտեմբերի
21

1992 թ.
մարտի

6
1994 թ.

ապրիլի 12
Լիիրավ անդամ 

Հավելված 4

Մոլդովա
1991 թ.

դեկտեմբերի
21

1994 թ.
ապրիլի 8

1994 թ.
հունիսի 27

Լիիրավ անդամ 

Ռուսաստան
1991 թ.

դեկտեմբերի 
8

1991 թ.
դեկտեմբերի

12

1993 թ.
հուլիսի 20

Լիիրավ անդամ 

Վրաստան —
1993 թ.

դեկտեմբերի
3

1994 թ.
ապրիլի 19

2009 թ. օգոստոսի 
18–ին դուրս է եկել 

 Տաջիկստան
1991 թ.

դեկտեմբերի
21

1993 թ.
հունիսի

26

1993 թ.
օգոստոսի 4

Լիիրավ անդամ 

 Թուրքմենստան
1991 թ.

դեկտեմբերի
21

1991 թ.
դեկտեմբերի

26
Չի վավերացրել 

Ոչ լիիրավ, ասոցաց­
ված անդամ 

 Ուկրաինա
1991 թ.

դեկտեմբերի
8

1991 թ. դեկ­
տեմբերի 10

Չի վավերացրել 2014 թ. դուրս է եկել

 Ուզբեկստան
1991 թ.

դեկտեմբերի
21

1992 թ.
ապրիլի 1

1994 թ.
փետրվարի 9

Լիիրավ անդամ 

ՀԱՍԿԱՑՈՒԹՅՈՒՆՆԵՐԻ ԵՎ ԵԶՐԵՐԻ ԲԱՌԱՐԱՆ



Աբստրակցիոնիզմ (վերացականություն) — Նորագույն շրջանի մոդեռնիստական 
նոր ուղղություն, առաջացել է XX դ. սկզբին։ Մեծ տարածում է գտել ամենից 
առաջ ԱՄՆ–ում, հատկապես 1940–1960–ական թթ.։ Վերացական նկարչությու­
նը գույների և ձևերի համադրություն է` բոլորովին զրկված առարկայությունից։ 
Ուղղության հիմնադիրներից է Վ. Կանդինսկին։ 

Ագրեսիա (լատ. aggressio «հարձակում» բառից) — Միջազգային իրավունքի տեսա­
կետից՝ մի պետության կողմից ուժի անօրինական գործադրումը մեկ այլ պե­
տության տարածքային ամբողջականության կամ անկախության դեմ։

Ազատականացում (լիբերալացում, լատ. liber «ազատ» բառից) — Այստեղ՝ ազատ 
մրցակցության և շուկայական տնտեսության սահմանափակումների վերացում, 
պետական վերահսկողության թուլացում արտադրության, առևտրի և սպառ­
ման ոլորտներում, ապրանքների գների, աշխատավարձի, տարադրամի արժե­
քի, տոկոսադրույքի չափերի նկատմամբ և այլն։

Ազատ տնտեսական գոտի — Որևէ պետության մեջ առանձնացված տարածք, 
որտեղ այդ պետության և օտարերկրյա ձեռնարկատերերին ու ներդրողներին 
թույլատրվում է ազատորեն ծավալել տնտեսական գործունեություն (արտադ­
րություն, առևտուր, գույքի ձեռքբերում և այլն)։ Դրա համար ստեղծվում են բա­
րենպաստ պայմաններ՝ օրենսդրական, հարկային, վարձակալման և այլն։ Օրի­
նակ՝ Չինաստանում Շանհայը և այլ քաղաքներ դարձել են ա. տ. գոտի։ 

Ազգայնացում — Տնտեսության որոշ ճյուղերի, մասնավոր ձեռնարկությունների, 
հողի և այլ մասնավոր սեփականության վերածում պետական սեփականու­
թյան։ Դա կարող է կատարվել առանց փոխհատուցման, ինչպես նաև լրիվ կամ 
մասնակի փոխհատուցման ճանապարհով։

Ազգերի բրիտանական համագործակցություն — Բրիտանական գաղութային 
կայսրության փլուզումից հետո Մեծ Բրիտանիայից և նրա նախկին տիրույթնե­
րից կազմված միջպետական միավորում։ Սկսել է ձևավորվել 1947 թ–ից։ Ազգե­
րի բրիտանական համագործակցության մեջ են մտել նաև անգլիական նախկին 
դոմինիոնները։ Այժմ միավորում է 50–ից ավելի երկիր։

Ազգերի ինքնորոշման իրավունք — Ազգի պետական և իրավական կազմակերպ­
ման, ներքին ու արտաքին քաղաքականության հարցերն ինքնուրույնաբար 
տնօրինելու իրավունք։ Այն ազգի համար ենթադրում է՝ 1. տվյալ երկրի սահ­
մաններում տարածքային կամ մշակութային ինքնավարություն, 2. տվյալ երկ­

րից անջատվել և ազգային անկախ պետություն ստեղծել, 3. որևէ պետության 
(պետությունների) հետ միավորում՝ դաշնության կամ համադաշնության ստեղ­
ծում։ Որպես քաղաքական և գաղափարական սկզբունք ծագել է XVIII–XIX դդ. 
առաջին կեսի հեղափոխությունների ժամանակ, իսկ նորագույն շրջանում դար­
ձել է միջազգային իրավունքի կարևորագույն նորմերից։ Ազգերի ինքնորոշման 
իրավունքի իրագործման բնորոշ օրինակ է ազատագրական պայքարի շնորհիվ 
Արցախի ժողովրդի ստեղծած անկախ պետականությունը` Լեռնային Ղարաբա­
ղի Հանրապետությունը։ 

Ամբողջատիրություն (տոտալիտարիզմ, լատ.՝ ամբողջ, լիակատար) — Բռնապե­
տական իշխանության ձև. բնորոշ կողմերն են սահմանադրական իրավունքնե­
րի և ազատությունների փաստացի վերացումը, հասարակության լիակատար 
ենթարկումը իշխանության շահերին և համատարած վերահսկողության հաս­
տատումը բոլորի և ամեն ինչի նկատմամբ, քաղաքական ընդդիմության և այ­
լախոհների հանդեպ բռնությունների և ճնշումների լայնածավալ կիրառումը։

Այլախոհ (դիսիդենտ, լատ.՝ չհամաձայնվող) — Այստեղ` մարդ, որը համաձայն չէ 
իր երկրում տիրապետող գաղափարախոսության սկզբունքներին և համակե­
ցության կանոններին և չի ընդունում դրանք։ XX դ. 60–80–ական թվականնե­
րին այդպես էին անվանում սոցիալիստական երկրների այն քաղաքացիներին, 
որոնք բացեիբաց քննադատում էին պետական գաղափարախոսությունը և 
պայքարում մարդու և ազգային իրավունքների իրական ապահովման համար։

Անձի պաշտամունք — Հասարակության, պետության մեջ մեկ մարդու դերի գե­
րագնահատումը, փառաբանումը, կենդանության օրոք նրան պատմական զար­
գացման ընթացքի վրա ուռճացված ազդեցություն վերագրելը։ Երևույթը բնորոշ 
է ամբողջատիրական երկրներին։ Հայտնի է Ստալինի, Հիտլերի, Մուսսոլինիի, 
Մաո Ցզեդունի և շատերի ա.պ.–ն:

Աշխարհաքաղաքացիություն (կոսմոպոլիտիզմ, հուն.` աշխարհ և քաղաքացի) 
— Գաղափարաքաղաքական հոսանք, որ քարոզում է հրաժարում ազգային 
ավանդույթներից, մշակույթից, ազգային պետությունից կամ ազգային իրա­
վունքների համար պայքարից, անտարբեր վերաբերմունք հայրենիքի և իր ժո­
ղովրդի հանդեպ հանուն ինչ–որ «համաշխարհային պետության» ստեղծման ու 
«համաշխարհային քաղաքացիության» հաստատման։

Ապարտեիդ (բուրերի լեզվով` տարանջատ ապրել) — Վարչակարգի անվանում. 
դրան բնորոշ են ռասայական խտրականության ծայրահեղ դրսևորումները։ 
Տվյալ երկրի բնակչության որոշակի խմբեր, որոնք, ըստ ռասայական պատկա­
նելության, դրվում են անհավասար իրավիճակում, զրկվում կամ խիստ սահ­
մանափակվում են նրանց քաղաքական, քաղաքացիական և այլ իրավունքներ, 

8  Համաշխարհային պատմություն – 12

նույնիսկ պետության ներսում որոշ տարածքներ են առանձնացվում նրանց 
բնակության համար։ Ապարտեիդի բնութագրական օրինակ էր Հարավաֆրի­
կյան Հանրապետության (ՀԱՀ) վարչակարգը 1948 թ. մինչև 1990 թ., երբ փոքրա­
մասնություն կազմող սպիտակամորթ բնակչությունը խիստ անիրավահավա­
սար և ծանր վիճակում էր պահում սևամորթ բնակչությանը։

Ավանգարդիզմ (ֆրանս.՝ ավանգարդ` առաջապահ ջոկատ) — Նորագույն շրջանի 
արվեստի ուղղության պայմանական անվանում։ Այս ուղղության ներկայացու­
ցիչները խզեցին կապերը գոյություն ունեցող ավանդական իրապաշտական 
ուղղությունից։ Բնորոշ էին գեղարվեստական արտահայտչականության ոչ սո­
վորական միջոցները` մարդկանց վրա ագրեսիվ ներազդեցությունը, ձգտումը 
նրանց շոկի մեջ գցելու, անսովոր վարքագիծ առաջացնելու և այլն։ Ավանգար­
դիստները հաճախ թերագնահատում էին իրենց նախորդների պատմամշակու­
թային ժառանգությունը։ Ավանգարդիզմի ուղղության գրական–գեղարվեստա­
կան հոսանքներից էին կուբիզմը, էքսպրեսիոնիզմը, ֆուտուրիզմը, գերռեա­
լիզմը և այլն։ 

Արդիականացում (մոդեռնիզացիա, ֆրանս.՝ արդի, ժամանակակից) — Տվյալ ժամա­
նակաշրջանի տնտեսության և գիտության զարգացման ամենաբարձր մակար­
դակին համապատասխան՝ պետության կողմից հասարակական կյանքի բոլոր 
բնագավառներում բարեփոխումների իրականացում, որը վերջնարդյունքում 
ապահովում է հասարակության զարգացման արդիական մակարդակ։

Արդյունաբերացում (ինդուստրացում) — Արդյունաբերության մեջ և տնտեսու­
թյան մյուս ճյուղերում խոշոր մեքենայական արտադրության ներդրման գործ­
ընթացը։ Դրա արդյունքում ծանր արդյունաբերությունը դառնում է գերակշռող 
մյուս ճյուղերի համեմատ։ Այս քաղաքական կուրսն իրականացվել է ԽՍՀՄ–ում 
1920–ական թթ. երկրորդ կեսից, իսկ սոցիալիստական և զարգացող մի շարք 
երկրներում` Երկրորդ աշխարհամարտից հետո։

Բռնազավթում (անեքսիա, լատ.՝ annexio՝ միացում) — Ագրեսիայի տարատեսակ. մի 
պետության կողմից մյուս պետության ամբողջ տարածքի (կամ դրա մի մասի) 
բռնի միավորում կամ զավթում։ Բռնազավթում է կոչվում նաև որևէ ժողովրդի 
բռնի պահվելը օտար պետության սահմաններում։

Բռնապետություն (դիկտատուրա, լատ.՝ dictatura ՝ անսահմանափակ իշխանություն) 
— Քաղաքական համակարգ, որին բնորոշ են կառավարման ոչ ժողովրդավա­
րական՝ բռնի, ուժային մեթոդները։ Դրա մի տարատեսակն է պրոլետարիատի 
դիկտատուրան. ըստ մարքսիստական ուսմունքի՝ բանվոր դասակարգի քաղա­
քական իշխանությունը, որը հաստատվում է սոցիալիստական հեղափոխու­
թյան հաղթանակի արդյունքում։

Գաղափարախոսություն — Գաղափարների և հայացքների համակարգ. արտա­
հայտում է իրականության հանդեպ հասարակության տարբեր խավերի կամ 
ուժերի վերաբերմունքը, նրանց արմատական շահերը, մտայնությունը և պա­
հանջները։

Գաղութ — Այստեղ՝ պատմության նոր և նորագույն շրջանում որևէ օտար պետու­
թյան իշխանության ներքո գտնվող երկիր կամ տարածք, որը զրկված էր քաղա­
քական ու տնտեսական ինքնուրույնությունից։ Այն կառավարվում էր գաղութա­
տեր պետության (մետրոպոլիա, հուն.՝ metropolia «մայր քաղաք/պետություն») 
կողմից պարտադրված հատուկ վարչաձևի միջոցով։

Գերիշխանություն (հեգեմոնիա, հուն.՝ առաջնորդություն, ղեկավարություն) — Որևէ 
պետության, քաղաքական ուժի կամ միության ղեկավար, գերիշխող դիրքը 
մյուսների նկատմամբ. իր կամքի և շահերի պարտադրման միջոցով գերիշխո­
ղը ձգտում է այդ դիրքը պահպանելու։

Գերռեալիզմ (սյուրռեալիզմ) — XX դարի ավանգարդիստական ուղղության խո­
շոր հոսանք։ Այս ոճի հետևորդները առարկաներին տալիս են իրականության 
պատրանք, միավորում իրականը և ոչ իրականը։ Սյուրռեալիզմի խոշոր ներկա­
յացուցիչներն են Ս. Դալին, Խ. Միրոն և Ի. Տանգին։

Գիտատեխնիկական հեղափոխություն (ԳՏՀ) —Գիտության և տեխնիկայի լայ­
նածավալ, թռիչքաձև առաջընթացը, որի արդյունքում գիտությունը, արտադ­
րությունը և հասարակության մյուս ոլորտները որակական մեծ զարգացում 
են ապրում։ ԳՏՀ–ն սկսվել է 1940–ական թթ. և շարունակվում է մինչ օրս։ Դրա 
շնորհիվ էականորեն փոխվեց և շարունակում է փոխվել նորագույն շրջանի հա­
սարակությունը, գերզարգացած երկրները անցում կատարեցին դեպի հետար­
դյունաբերական կամ տեղեկատվական հասարակություն։ 

Դոկտրինա (լատ.՝ ուսմունք, սկզբունք) — Այստեղ` քաղաքական կամ տեսական ղե­
կավար սկզբունք, հայեցակարգ։ Օրինակ` Թրումանի դոկտրինա, ռազմական 
դոկտրինա։

Զանգվածային լրատվության միջոցներ (ԶԼՄ) — Ազգաբնակչությանը ամենա­
տարբեր բնույթի տեղեկույթի հաղորդման միջոցների համակարգ։ Դրանց հա­
ղորդումն իրականացվում է մամուլի, հեռուստատեսության, ռադիոյի, համա­
ցանցի, կինոյի և այլ միջոցներով։

Զանգվածային մշակույթ —Նոր տիպի այս մշակույթի առաջացումը կապված էր 
զանգվածային արտադրության և զանգվածային սպառման հետ։ Զանգվա­
ծային մշակույթը ի սկզբանե նախատեսված էր վաճառքի, առևտրի համար։ 
Որպես մշակութային ապրանք արտադրող ոլորտ՝ այն կոչված էր սպասար­

8*

կելու հասարակության միջին ու ցածր խավերի պահանջմունքները։ Սակայն 
աստիճանաբար տարածվեց ու գտավ իր սպառողին հասարակության բոլոր 
խավերում։ Լայն իմաստով այն ընդգրկեց կյանքի բոլոր ոլորտները, հատկա­
պես ամբողջականորեն դրսևորվեց երիտասարդական ենթամշակույթի (ռոք 
երաժշտություն) ձևով։ Զանգվածային լրատվության միջոցների, համընդհա­
նուր գրագիտության և տեղեկատվական տեխնոլոգիաների զարգացման շնոր­
հիվ զանգվածային մշակույթն արագորեն տարածվեց ու շարունակում է զար­
գանալ։ Զանգվածային մշակույթը ձեռք է բերել միջազգային բնույթ, այս կարգի 
ստեղծագործությունների մեծ մասը արտադրում և միջազգային շուկա է դուրս 
բերում ԱՄՆ–ը։ Օգտակարի հետ միասին զանգվածային մշակույթը մեծ վտանգ­
ներ է պարունակում։ Նա նպատակ ունի որոշակի կարծրատիպեր, մոտեցում­
ներ, ձևեր, դրոշմներ, թեմաներ պարտադրելու զանգվածային հանդիսատեսին, 
ընթերցողին և ունկնդրին։ Զանգվածային մշակույթի բացասական դրսևորում­
ները մեծ վտանգ են ներկայացնում հասարակության բարոյական, գեղագիտա­
կան ու գաղափարական հիմքերին, հատկապես խոցելի են այս տեսանկյունից 
երեխաներն ու երիտասարդները։ Աշխարհի շատ երկրներ այսօր գործուն մի­
ջոցներ են ձեռնարկում իրենց հասարակությունները հոգևոր առումով պաշտ­
պանելու, ընտանեկան, ազգային ավանդական արժեքները պահպանելու հա­
մար։ 

Էքզիստենցիալիզմ (լատ. էքզիստենցիա` գոյություն) — Փիլիսոփայության ուղղու­
թյուն, առաջացել է Առաջին աշխարհամարտից հետո Գերմանիայում, ապա 
Երկրորդ աշխարհամարտից հետո տարածվել Ֆրանսիայում և այլ երկրներում։ 
Հիմնադիրներն էին գերմանացիներ Մ.  Հայդեգերը, Կ. Յասպերսը և ֆրանսի­
ացի Ժ. Պ. Սարտրը։ Նրանց կարծիքով փիլիսոփայության ուսումնասիրության 
գլխավոր առարկան մարդու գոյությունն էր, իսկ հետաքրքրող հիմնական հար­
ցերից մեկն այն էր, թե ինչպես պետք է ապրի լավատեսությունը կորցրած մարդը 
պատմական աղետներին դեմ հանդիման։ Հակադրվելով մարդու մասին մարք­
սիստական և դրապաշտական մոտեցումներին` նրանք պնդում էին, որ ազատ է 
ոչ թե այն մարդը, որը ձևավորվում է բնական կամ սոցիալական անհրաժեշ­
տության ազդեցությամբ, այլ նա, որը ինքն է իրեն ձևավորում։ Այս ուղղությունը 
տիրապետող դարձավ նորագույն շրջանի գրականության և արվեստի մեջ։ 

Էքսպրեսիոնիզմ (լատ.՝ արտահայտչականություն) — Ավանգարդիստական ուղղու­
թյան գեղարվեստական հայտնի հոսանքներից։ Դրա ներկայացուցիչների կար­
ծիքով միակ իրական գոյություն ունեցողը մարդու հոգևոր աշխարհն է, որի 
արտացոլումը արվեստի գլխավոր նպատակն է։ Այս հոսանքի հետևորդներին 
բնորոշ են իրական առարկաների ծայրահեղ սուբյեկտիվ ընկալումը, ձևախեղ­
ված պատկերումը և գունային պայմանականությունը։ Այդ ուղղության ներկա­
յացուցիչներից են գերմանացի նկարիչներ Է. Կիրխները և Է. Նոլդիեն։ 

Թեոկրատական պետություն (հուն.՝ աստված և իշխանություն) — Պետություն, որ­
տեղ քաղաքական իշխանությունը հոգևորականության և նրա առաջնորդի 
ձեռքում է։

Իմպրեսիոնիզմ (ֆրանս.` տպավորություն) — Գեղանկարչության այս ուղղությունն 
առաջացել է XIX դ. 70–ական թթ., բնորոշ էր տարբեր գույների ներկերն առանց 
խառնելու բնության անորսալի փոփոխությունները, լույսի շարժումը և մաքրու­
թյունը պատկերելու մոտեցումը։ Նշանավոր ներկայացուցիչներից էին Է. Մա­
նեն, Է. Դեգան, Օ. Ռենուարը, Կ. Մոնեն և ուրիշներ։ 

Ինքնիշխանություն (սուվերենություն) — Պետության անկախ, ինքնուրույն լինելը 
արտաքին և ներքին գործերում։ Ազգային ինքնիշխանություն նշանակում է սո­
ցիալ–քաղաքական կարգի ազատ ընտրության իրավունք, տնտեսական անկա­
խություն, տարածքային ամբողջականության ապահովում և այլն։

Խաղաղապաշտների միջազգային շարժում — Այլ խոսքով՝ պացիֆիստական 
շարժում (լատ. pax «խաղաղություն» բառից)։ Նրա մասնակիցները համոզված են, 
որ խաղաղությունն այլընտրանք չունի, բոլոր հակամարտությունները պետք է 
լուծել բացառապես խաղաղ բանակցությունների ճանապարհով։

Կապիտալի արտահանում — Կապիտալի տեղափոխություն մի երկրից դեպի մեկ 
այլ երկիր շահույթ ստանալու նպատակով։ Այն իրականացնում է կապիտալի սե­
փականատերը` մասնավոր ձեռնարկատերը, մենատիրությունը կամ պետությու­
նը։ Կապիտալի արտահանում կատարվում է արտադրության կամ առևտրի մեջ 
ներդրումների միջոցով, ինչպես նաև վարկերի ու փոխառությունների տեսքով։ 

Կոալիցիոն կառավարություն (լատ.՝ միանալ) — Տարբեր կուսակցությունների 
միջև կայացած համաձայնության արդյունքում նրանց ներկայացուցիչներից 
կազմված միացյալ կառավարություն։

Կոլեկտիվացում — Այստեղ` ԽՍՀՄ–ում և սոցիալիստական մյուս երկրներում 
իրականացված գյուղատնտեսության բռնի կամ կամավոր մեթոդներով վերա­
փոխումը, տնտեսության վարման կոլեկտիվ ձևի հաստատումը. մասնավոր 
գյուղացիական տնտեսությունները լիովին կամ գրեթե ամբողջությամբ վերաց­
վում են, գերիշխում են կոլեկտիվ, խոշոր տնտեսությունները։

Կոմունիստական ինտերնացիոնալ (Կոմինտերն) — Տարբեր երկրների կոմու­
նիստական կուսակցությունների միջազգային կազմակերպություն: Ստեղծվել է 
1919 թ. Մոսկվայում բոլշևիկների կողմից, գործել է մինչև 1943 թ.։ Գործունեության 
գլխավոր նպատակն էր իրականացնել համաշխարհային սոցիալիստական հե­
ղափոխություն. տարածում էր կոմունիստական գաղափարախոսությունը և սա­
տարում տարբեր երկրների կոմունիստական շարժմանը։

Կոոպերացիա (լատ.՝ համագործակցություն) — ա) Արտադրության և աշխատանքի 
կազմակերպման ձև, որը հիմնվում է խմբային սեփականության վրա։ բ) Կա­
մավոր հիմունքներով ստեղծված ընկերություն, որն օգնում է իր անդամներին 
արտադրություն, իրացում, սպառում իրականացնելու, վարկ ձեռք բերելու և այլ 
հարցերում։

Կուբիզմ — Արվեստի ավանգարդիստական ուղղության հոսանք, առաջացել  է 
XX դ. սկզբներին, հիմնադիրներն են Պ. Պիկասոն և Ժ. Բրակը։ Այս հոսանքի 
հետևորդները աշխարհը և իրերը պատկերում էին երկրաչափական պատկեր­
ների ու կոմպոզիցիոն կառուցվածքների տեսքով` ձևախեղելով առարկաների 
իրական պատկերը։ 

Համաշխարհայնացում (գլոբալացում) — Արդի աշխարհի ամբողջական, համա­
կարգված միասնականացման գործընթաց։ Դա պայմանավորված է համընդ­
հանուր հիմնախնդիրների (բնապահպանական, ժողովրդագրական, տնտեսա­
կան, մշակութային և այլն) համատեղ լուծման անհրաժեշտությամբ։

Հայտեք (անգլ.` բարձր տեխնոլոգիա) — 1970–1980–ական թթ. առաջացած հետմոդեռ­
նիստական հոսանք ճարտարապետության մեջ։ Դրա ներկայացուցիչները շի­
նարարության ժամանակ ցուցադրաբար կիրառում են զանազան տեխնիկական 
միջոցներ, վառ գույներով ներկված խողովակներ, օդամղիչներ, տարբեր տե­
սակի մետաղյա կառուցվածքներ, որոնք արտաքնապես ուժեղ ներգործություն 
են ունենում մարդկանց վրա։ Այդ ոճի կառույցների բնորոշ օրինակ են Ժ. Պոմ­
պիդուի անվան կենտրոնը Փարիզում, Մանկական թանգարանը Նյու Յորքում։ 

Հեղափոխություն (լատ.՝ բեկում, հեղաշրջում) — Հասարակության քաղաքական, 
սոցիալ–տնտեսական կառուցվածքի և մշակութային կյանքի արմատական, 
որակական փոփոխություն։ Որպես կանոն՝ հեղափոխություններն ուղեկցվում 
են փոփոխություններ իրականացնողների կողմից գործադրվող բռնությամբ և 
բնակչության զանգվածային ելույթներով։ Օրինակ` Ֆրանսիական մեծ հեղա­
փոխությունը և այլն։

Հետարդյունաբերական հասարակություն — Համաշխարհային պատմության 
արդի փուլին բնորոշ հասարակություն, որը հաջորդել է արդյունաբերական 
հասարակությանը: Հ.հ. տնտեսության մեջ գերակշռում է գիտելիքահենք և 
նորարական հատվածը, իսկ արդյունաբերությունն ունի շատ բարձր արտադ­
րողականություն, ՀՆԱ–ի մեջ գերակշռում է ծառայությունների ոլորտը, բնակ­
չության մեծ մասը զբաղված է հենց այս ոլորտում: Բարձր տեխնոլոգիաների 
անընդհատ զարգացումը և ներդրումը պահանջում են բարձր որակավորում, 
պրոֆեսիոնալ կարողունակություններ ունեցող և ստեղծագործ մասնագետ­
ներ: Այսինքն՝ Հ.հ.–ի զարգացման գլխավոր գործոն է դարձել մարդկային կա­

պիտալը: Աշխարհում առաջինը ԱՄՆ–ն է անցում կատարել հ.հ.–ին՝ 1960–ական 
թթ. ավարտին, իսկ մյուս զարգացած երկրները՝ 1970–1980–ական թթ.:
ԳՏՀ–ի արդյունքների և հետևանքների վերլուծության հիման վրա առաջինը 
ամերիկյան սոցիոլոգ Դանիել Բելը նշեց, որ Արևմուտքի զարգացած երկրնե­
րը անցել են զարգացման որակապես նոր փուլ։ Նա այն անվանեց հետարդյու­
նաբերական հասարակություն։ Այս հասարակությունում կենտրոնական տեղ 
է գրավում գիտությունը, տեսական գիտելիքները նորարարությունների հիմքն 
են։ Տնտեսությունը հենվում է գիտության ու տեխնիկայի նորագույն նվաճում­
ների վրա, ձևավորվել է, այսպես կոչված, գիտելիքահենք տնտեսություն, որը 
հասարակական առաջընթացն ապահովող գլխավոր պայմանն է։ Աստիճանա­
բար համակարգիչների ու տեղեկատվական տեխնոլոգիաների զարգացումը և 
լայնածավալ կիրառումը էականորեն փոխեցին արդի գերզարգացած երկրների 
հասարակությունները։ Դա հանգեցրեց նրան, որ 1980–ական թթ. հետարդյու­
նաբերական հասարակության հայեցակարգը լրացվեց տեղեկատվական հա­
սարակության տեսությամբ, ինչը վկայում է արդի հասարակությունում տեղե­
կատվության արտադրության և կիրառման հարաճուն նշանակության մասին։ 
Կյանքի բոլոր բնագավառներում առաջնային պլան է մղվել տեղեկույթը (տեղե­
կատվության ապրանքային ձևը)։ Ձևավորվել է միասնական համաշխարհային 
տեղեկատվական տարածք, տեղեկույթը շատ արագ շրջանառվում է այդ տա­
րածքում համացանցի և կապի գերժամանակակից մյուս միջոցների շնորհիվ։ 
Այս երևույթն իր հերթին խթանում է աշխատուժի արագ տեղաշարժը, արտադ­
րության, առևտրի, ծառայությունների ոլորտի և մշակույթի զարգացումը, նյու­
թական ու հոգևոր բարիքների փոխանակումը։ 
Հետարդյունաբերական կամ տեղեկատվական հասարակություն ձևավորվել 
է Արևմուտքում և Արևելքի առաջատար մի քանի երկրներում (Ճապոնիա, Հա­
րավային Կորեա, Սինգապուր, Մալայզիա և այլն)։ Չնայած արևմտյան քաղա­
քակրթական այս տիպը առաջատարն է ժամանակակից աշխարհում, սակայն 
նա համընդհանուր բնույթ չի կրում։ Նրա տեխնածին էությունը հակադրության 
մեջ է Արևելքի զարգացող հասարակությունների ավանդական հիմքերի հետ։ 
Հետարդյունաբերական հասարակությունը քաղաքակրթության զարգացման 
արդիական տարաձև է, որի և գոյություն ունեցող մյուս տարաձևերի միջև մր­
ցակցությունը և համագործակցությունը ապահովելու են մարդկության առա­
ջընթաց զարգացումը։ 

Հետմոդեռնիզմ — Տե՛ս Մոդեռնիզմ

Ձեռնարկատիրություն — Գործունեության տեսակ, որի դեպքում անհատը (ձեռ­
նարկատերը) միջոցներ, կապիտալ է ներդնում որևէ գործի մեջ (արտադրու­
թյուն, առևտուր և այլն) շահույթ ստանալու նպատակով։

Մենատիրություն (մոնոպոլիա) — Ձեռներեցների միավորում, որն իր ձեռքն է առ­
նում արտադրության այս կամ այն բնագավառը։ Իրենք են որոշում արտադրու­
թյան պայմանները և ապրանքի շուկայական գները։ Մոնոպոլիաների ի հայտ 
գալով խախտվեց ազատ մրցակցությունը՝ ազատական տնտեսության կարևո­
րագույն սկզբունքներից մեկը։ Շատ պետություններ, աշխատելով պաշտպանել 
մանր և միջին արտադրողների շահերը, կիրառում են հակամենատիրական 
օրենքներ։

Միասնացում (ինտեգրում) — Տնտեսական, քաղաքական, սոցիալական կյանքի մի­
ջազգայնացման, միասնացման նոր, բարձրագույն ձև. մեծ տարածում է ստացել 
Երկրորդ աշխարհամարտից հետո։ Միասնացումն առաջին հերթին ազգային 
տնտեսությունների միահյուսման և համաձայնեցված միջպետական տնտե­
սական քաղաքականության իրականացման գործընթաց է։ Միասնացման օրի­
նակ է նաև համագործակցության այլ ձևերի հաստատումը (ՆԱՏՕ, ԱՊՀ, Եվրա­
միություն և այլն)։

Մշակութային հեղափոխություն — Այս հասկացությունը ներմուծվել է Վ. Լենինի 
կողմից՝ Հոկտեմբերյան հեղաշրջումից հետո Ռուսաստանի մշակույթի զար­
գացման նոր փուլը նշելու համար։ Այն սոցիալիստական վերափոխումների լե­
նինյան ծրագրի բաղկացուցիչ մասերից էր։ Դրա նպատակներն էին ժողովրդա­
կան լուսավորության նոր համակարգի ստեղծումը, սոցիալիստական մտա­
վորականության ձևավորումը, մարքսիստական գաղափարախոսության հաս­
տատումը, սոցիալիստական մշակույթի ստեղծումը, կենցաղի վերափոխումը։ 
Իրականում այն ծառայեց ղեկավարող բոլշևիկյան կուսակցության շահերին, 
մշակույթը քաղաքականացվեց, սակայն տվեց նաև դրական արդյունքներ։

Մոդեռնիզմ (մոդեռն` նոր, ժամանակակից) — Նորագույն շրջանի գեղարվեստական 
մշակույթի տիրապետող ուղղությունը։ Այն հատկապես տարածված էր գրակա­
նության, գեղանկարչության և ճարտարապետության մեջ։ Մոդեռնիզմին բնորոշ 
էր խզումը նախկինում գերակշռող ավանդական իրապաշտական ուղղությունից։ 
Նրա ներսում կային տարբեր հոսանքներ, ընդունված է դրանք բաժանել երկու 
հիմնական խմբի` աբստրակցիոնիզմ և ավանգարդիզմ։ Սակայն բոլորը միավոր­
վում են մեկ ընդհանուր` մոդեռնիզմ անվան տակ։ 1960–ական թթ. սկզբից մոդեռ­
նիզմը մտավ զարգացման նոր փուլ, որը ստացել է հետմոդեռնիզմ անվանումը։ 
Այն բացահայտեց արդյունաբերական հասարակության բացասական կողմերը և 
հետարդյունաբերական քաղաքակրթության անցնելու դժվարությունները։ 

Շուկայական տնտեսություն — Տնտեսություն, որը զարգանում է ապրանքների 
ու ծառայությունների հանդեպ պահանջարկի և առաջարկի օրենքի, ազատ 
մրցակցության և ազատ առևտրի սկզբունքների հիման վրա։

Չմիավորված երկրների շարժում — Երկրների միավորում, որի մասնակիցները 
իրենց արտաքին քաղաքականության գլխավոր սկզբունքներ են հռչակել ռազ­
մաքաղաքական միավորումներին միանալուց հրաժարումը, հավասարության 
և արդարության վրա հիմնված նոր աշխարհակարգի ստեղծումը։ Շարժումը 
ձևավորվել է 1961 թ., այժմ միավորում է ավելի քան 100 պետություն։

Ռազմակալում (օկուպացիա, լատ.՝ զավթում) — Պատերազմում պարտված երկրի 
տարածքի ժամանակավոր գրավումը հաղթող երկրի զինված ուժերի կողմից։

Ռազմատուգանք (կոնտրիբուցիա, լատ.՝ հավաքել) — Պատերազմում պարտված 
երկրի կողմից կատարվող դրամական վճարում հաղթող երկրին։ Ժամանակա­
կից միջազգային իրավունքով արգելված է ռազմատուգանք գանձելը։

Սեփականաշնորհում (մասնավորեցում) — Պետական կամ մունիցիպալ (տեղական 
ինքնակառավարման մարմինների) սեփականության (հողամասեր, արդյունա­
բերական ձեռնարկություններ, բանկեր, տրանսպորտի, կապի, զանգվածային 
լրատվության միջոցներ, շենքեր, բնակարաններ և այլն) վերածվելը մասնավոր 
սեփականության՝ անհատույց կամ վճարի դիմաց։

Ստատուս քվո — Միջազգային իրավունքում ընդունված տերմին, որն օգտագործ­
վում է որոշակի պահի գոյություն ունեցող կամ ունեցած փաստական կամ իրա­
վական դրությունը նշելու համար։ Վերականգնել ստատուս քվոն նշանակում է 
վերադառնալ մինչև փոփոխությունները գոյություն ունեցած իրավիճակին։

Ստվերային տնտեսություն — Տնտեսական գործունեության այն ոլորտը, որի 
մասնակիցները գործում են ընդհատակյա կարգով ու հաշվառված չեն պաշտո­
նական վիճակագրության կողմից և խուսափում են հարկեր վճարելուց։

Սուպրեմատիզմ (լատ.` ամենաբարձր) — Վերացական արվեստի հոսանքներից, 
բնորոշ է երկրաչափական վերացականությունը։ Հիմնադիրը Կ. Մալևիչն է, իսկ 
բնորոշ ստեղծագործությունը` նրա «Սև քառակուսի» կտավը։

Վերազգային կորպորացիա — Խոշոր մասնավոր կորպորացիա, որը գերիշխող 
դիրք ունի համաշխարհային տնտեսության որևէ բնագավառում։ Վերազգային 
կորպորացիաները ձևավորվում են երկու եղանակով` տարբեր երկրների ֆիր­
մաների միավորմամբ կամ մյուս պետություններում դուստր մասնաճյուղեր, 
ֆիրմաներ կամ բաժանմունքներ հիմնելով։ Մեր օրերում ավելի տարածված է 
վերջին եղանակը։ Ժամանակակից աշխարհում համաշխարհային արդյունա­
բերական արտադրության մոտավորապես կեսն ու արտաքին առևտրի շուրջ 
60 %–ը պատկանում են վերազգային կորպորացիաներին։ Խոշորագույն վերազ­
գային կորպորացիաների կենտրոնակայանները տնտեսապես առավել զար­
գացած արևմտյան երկրներում են, գերազանցապես ԱՄՆ–ում։ 1999 թ. հինգ 



122

խոշորագույն վերազգային կորպորացիաների՝ «Ջեներալ Մոթորսի», «Ֆորդի» և 
«Դայմլեր Կրայսլերի» տարեկան շահույթները կազմում էին համապատասխանա­
բար 177, 163 և 160 միլիարդ դոլար։ Իրենց տնտեսական հզորությամբ խոշորագույն 
վերազգային կորպորացիաները կարող են մրցակցել նույնիսկ խոշոր պետու­
թյունների հետ։ Օրինակ՝ արտադրվող ապրանքների ծավալների առումով ճապո­
նական «Միցուբիշի» կորպորացիան աշխարհում զիջում է միայն քսանմեկ երկրի։ 

Վերակառուցում (պերեստրոյկա) — ԽՍՀՄ–ում 1985–1991 թթ. իրականացված վերա­
փոխումների ընդհանրացված անվանումը։ Վերակառուցման քաղաքականության 
հիմնական ուղղություններն էին խորհրդային հասարակության կյանքի համա­
կողմանի ժողովրդավարացումը (այդ թվում՝ հրապարակայնության ընդլայնումը), 
տնտեսության արմատական վերափոխումը, արտաքին քաղաքական ոլորտում՝ 
միջազգային անվտանգության համապարփակ համակարգի ստեղծումը։

Վերափոխում (ռեֆորմ) — Հասարակական կյանքի փոփոխություն, վերադասավո­
րություն։ Որպես կանոն՝ վերափոխումներն ունեն քիչ թե շատ առաջադիմա­
կան, բարելավող բնույթ։

Ցեղասպանություն (գենոցիդ) — Պետականորեն կազմակերպված, մի ազգի կող­
մից մեկ այլ ազգի, ընկերային կամ կրոնական խմբի լրիվ (կամ մասնակի) ֆի­
զիկական ոչնչացումը։ Համաձայն Միավորված ազգերի կազմակերպության 
1948 թ. դեկտեմբերի 9–ի կոնվենցիայի՝ ցեղասպանությունը մարդկության դեմ 
ուղղված ծանրագույն հանցագործություն է։ 1914–1916 թթ. երիտթուրքական կա­
ռավարության կազմակերպած հայոց զանգվածային կոտորածները գնահատ­
վել են որպես XX դարի առաջին ցեղասպանություն (Մեծ եղեռն)։

Փոփ–արթ (հանրաճանաչ արվեստ) — Ստեղծվել է 1960–ական թվականների սկզ­
բին՝ որպես հակակշիռ և բողոքի արտահայտություն անառարկա վերացական 
արվեստի գաղափարներին։ Ավանգարդիստական ուղղության այս հոսանքի 
կողմնակիցների կարծիքով ամեն իր կարող է արվեստի առարկա լինել, իրերի 
միավորումը կարող է նոր որակ տալ։ Այդ առարկայական արվեստն ուղղված 
էր զանգվածային հանդիսատեսին։ Նշված ուղղության առավել հայտնի վար­
պետներ են Ռ. Ռաուշենբերգը, Ջ. Ջոնսը, Կ. Օլդենբուրգը։

Քաղաքակրթություն — ա) Հասարակության նյութական և հոգևոր մշակույթի 
զարգացման մակարդակ, աստիճան։ բ) Մարդկության պատմության այն շրջա­
նը, որը հաջորդել է նախնադարին և շարունակվում է մինչև օրս։ գ) Հասարա­
կության քաղաքական–սոցիալական կառուցվածքի, տնտեսության, մշակույ­
թի, մարդկանց փոխհարաբերությունների, վարքագծի, կենցաղի յուրահատուկ 
դրսևորումների ամբողջությունը, որը բնութագրական է որոշակի պատմական 
ժամանակաշրջանի և որոշակի երկրի կամ տարածաշրջանի։

Քաղաքական վարկանիշ (ռեյտինգ) — Քաղաքական առաջնորդների և կուսակցու­
թյունների հեղինակության ու հանրահայտության, ինչպես նաև որոշակի քա­
ղաքական իրավիճակում նրանց գործունեության գնահատման անհատական 
թվային ցուցանիշ։

Օպ–արթ (օպտիկական արվեստ) — Առաջացել է 1960–ական թթ. վերջերին։ Փոփ–
արթի տարատեսակներից է։ Օգտագործելով տարբեր բարդ սարքավորումներ՝ 
օպտիկական արվեստի ներկայացուցիչները ստեղծում էին շարժման և ռիթ­
մի պատրանք, որի շնորհիվ հասնում էին տեսողական՝ գունային և ռիթմային 
տարբեր համադրությունների և ազդեցության։ Խոշոր ներկայացուցիչներից է 
Վ. Վազարելին։ 

Ֆովիզմ (ֆրանս.` վայրի) — Ֆրանսիական գեղանկարչության հոսանք, առաջա­
ցել է XX դ. սկզբին։ Ֆովիզմից է սկսվում նորագույն շրջանի արվեստի մեջ գու­
նային հեղափոխությունը։ Խոշորագույն ներկայացուցիչը Ա. Մատիսն է։ 

Ֆուտուրիզմ (լատ.՝ ապագա) — Արվեստի ավանգարդիստական ուղղության հո­
սանքներից, ձևավորվել է Իտալիայում։ Ֆուտուրիստները տարածում էին խո­
շոր արդյունաբերության և մեծ քաղաքի` մեգապոլիսի պաշտամունքը։ Նրանք 
ձգտում էին գեղանկարչության և քանդակագործության մեջ արտահայտել ժա­
մանակի և դրա հետ կապված շարժման գաղափարը։ Ստեղծագործության մեջ 
դա արվում էր մեխանիկորեն. օրինակ՝ վազող ձին պատկերվում էր ոչ թե չորս, 
այլ տասներկու ոտքով՝ շարժման տարբեր փուլերի «համատեղման» նպատա­
կով։ Տիպիկ ներկայացուցիչներից էին Գ. Սևերինին և Ու. Բոչչոնին։

1940–ական թթ. —  
    1960–ական թթ.    
    ավարտը

— Գիտատեխնիկական հեղափոխության առաջին փուլը

1949 թ. — Եվրոպայի խորհրդի ստեղծումը

1954 թ. —
Աշխարհում առաջին ատոմային էլեկտրակայանի ստեղծումը 
ԽՍՀՄ–ում

1957 թ. —
Երկիր մոլորակի առաջին արհեստական արբանյակի ուղար­
կումը տիեզերք ԽՍՀՄ–ի կողմից

1961 թ. ապրիլի 12 — Առաջին տիեզերագնաց Յուրի Գագարինի թռիչքը տիեզերք

1969 թ. — Ամերիկացի երեք տիեզերագնացների իջնելը Լուսնի վրա

1970–ական թթ. 
    մինչև մեր օրերը

— Գիտատեխնիկական հեղափոխության երկրորդ փուլը

1974–1975 թթ. —
Հետպատերազմյան առաջին խոշոր տնտեսական ճգնաժամը 
Արևմուտքի երկրներում

1975 թ. օգոստոսի 1

— Հելսինկիում 33 եվրոպական պետությունների` ԱՄՆ–ի և Կանա­
դայի ղեկավարների հրավիրած Եվրոպայում անվտանգության 
ու համագործակցության խորհրդակցության (ԵԱՀԽ) կողմից 
եզրափակիչ ակտի ստորագրումը. ազգերի ինքնորոշման իրա­
վունքի ամրագրումը 10 հիմնական սկզբունքների շարքում

1976 թ. — Առաջին անհատական համակարգչի ստեղծումը

1985 թ. — Վերակառուցման քաղաքականության սկիզբը ԽՍՀՄ–ում

1988 թ. 
    փետրվարի 20

—
Լեռնային Ղարաբաղի (Արցախ) հիմնախնդրի լուծման նորա­
գույն փուլի սկիզբը

1989–1990 թթ. —
«Թավշյա հեղափոխությունները» Արևելյան Եվրոպայի սոցիա­
լիստական երկրներում

1990 թ. — Իրաքի ագրեսիան Քուվեյթի դեմ

1990 թ. — Գերմանիայի վերամիավորումը

1991 թ. —

Եվրոպայում անվտանգության և համագործակցության 
խորհրդակցության (ԵԱՀԽ) վերանվանումը և վերածվելը 
մշտական գործող մարմնի` Եվրոպայում անվտանգության և 
համագործակցության կազմակերպության (ԵԱՀԿ) 

1991–1999 թթ. — Բորիս Ելցինը` Ռուսաստանի Դաշնության նախագահ

1991 թ. 
    օգոստոսի 19–21

—
Պահպանողական ուժերի խռովությունը ԽՍՀՄ–ում. պետական 
հեղաշրջման անհաջող փորձը

1991 թ. 
    սեպտեմբերի 2

— Լեռնային Ղարաբաղի Հանրապետության հռչակումը

1991 թ. 
    դեկտեմբերի 21

— ԱՊՀ–ի ստեղծումը, ԽՍՀՄ–ի փլուզումը

1991 թ. — Սոցիալիզմի համաշխարհային համակարգի փլուզումը

1992 թ. մայիսի 15
— Հավաքական անվտանգության պայմանագրի կնքումը ԱՊՀ վեց 

երկրների (Հայաստան, Ղազախստան, Ղրղզստան, Ռուսաս­
տան, Տաջիկստան, Ուզբեկստան)  կողմից

1992 թ. օգոստոս —
Մաաստրիխտյան պայմանագերի ստորագրումը` Եվրոպական 
Միության ստեղծումը

1995 թ. դեկտեմբեր
— Դեյթոնյան խաղաղության համաձայնագրի ստորագրումը Փա­

րիզում Սերբիայի, Խորվաթիայի, Բոսնիա և Հերցեգովինայի 
նախագահների կողմից

1999 թ. մարտ — ՆԱՏՕ–ի զորքերի ներխուժումը Հարավսլավիա

1999 թ. հունիսի 19
— Բոլոնիայի հռչակագրի ստորագրումը 29 երկրների կողմից. 

եվրոպական կրթական ընդհանուր տարածքի ստեղծման գործ­
ընթացի սկիզբը

2001 թ. —
Շանհայի համագործակցության կազմակերպության 
ստեղծումը

2001 թ. 
   սեպտեմբերի 11

—
«Ալ Քայիդա» ահաբեկչական կազմակերպության կողմից իրա­
կանացված գործողությունները ԱՄՆ–ում

2003 թ. — ԱՄՆ–ի ռազմական միջամտության սկիզբը Իրաքում

2005 թ. — Անգելա Մերքելը՝ Գերմանիայի առաջին կին վարչապետ

2008 թ. —
Կոսովոյի անկախության ճանաչումը մի շարք երկրների 
կողմից

2008 թ. օգոստոս — Ռուս–վրացական պատերազմը

2008 թ. օգոսոտոս —
Աբխազիայի և Հարավային Օսիայի անկախության ճանաչումը 
Ռուսաստանի Դաշնության կողմից

2008–2015 թթ. — Համաշխարհային տնտեսական նոր ճգնաժամը

2010 թ. 
դեկտեմբեր – 2011 թ.

—
Հեղափոխությունները, ապստամբությունները և զանգվածային 
ելույթները արաբական աշխարհում՝ Արաբական գարունը

2014 թ. —
Հեղափոխական «Մայդանը» Ուկրաինայում. Ղրիմի երկրորդ 
միացումը Ռուսաստանին

2016 թ. — Դ. Թրամփի ընտրվելը ԱՄՆ նախագահ

2017 թ. — Է. Մակրոնը՝ Ֆրանսիայի նախագահ

2018 թ. — Վ. Պուտինի չորրորդ անգամ ընտրվելը ՌԴ նախագահ

2018 թ. ապրիլ–մայիս —
«Թավշյա» հեղափոխությունը Հայաստանի Հանրապետությու­
նում

